
Дене шынықтыру мәдениетіндегі спорттық бастаулардың маңызы 

 
Бұл мақалада дене шынықтыру мәдениетіндегі спорттық бастаулардың ойынға, 

саламатты өмір салтына, ізгі бәсекелестікке, келісімділікке шақыратыны, ал тойымсыздықтың 

адам тәні мен жанының бұрмалана дамуынан туатыны ғылыми тұжырымдама жасау арқылы 

дәлелденіп көрсетілген.  

Кілт сөздер: спорттық бастаулар, дене шынықтыру, адамгершілік, рухани жадаулық.  

 

В этой статье рассматривается спортивное начало, которое призывает к здоровому 

образу жизни, честной конкуренции, договоренности. А непосредственное развитие физической 

культуры и спорта не является причиной безнравственности и агрессивности. 

Тән мәдениетiнiң спорттық бастауларын қарастырғанда олардың адамдық 

тойымсыздық пен агрессияшылдықтан табиғаты мүлдем бөлек екендiгi айқындалады. 

Спорт ойынға, салауатты өмiр салтына, iзгi бәсекелестiкке, келiсiмдiлiкке шақырады. 

Тойымсыздықтың физиологиялық тетiктерiн де ашып көрсетуге болады (мысалы, 

құмарлық ретiнде). Бiрақ, парасатты және мәселеге байсалды қарасақ, онда 

тойымсыздықтың адам тәнi мен жанының бұрмалана дамуынан туатынын аңғарамыз. 

Спорттағы жетiстiктермен шектелмей, оларды ары қарай жетiлдiре берудiң табиғаты 

мүлдем басқа, қаншама адамзат қазiргi күнi жетiстiктерге жеткенiмен, тойымсызды 

ноқталады деп ешкiм айта алмайды. Сол себептi пайда мен тұтынуға ғана негiзделген 

қазiргi техникалық өркениеттiң құндылық бастауларын қайта қарау жөнiнде әлем 

зиялылары жиi айтып жүр. Яғни, өркениеттiлiк құндылықтарының өзгеруi спорттағы 

руханисыз көрiнiстерге де тосқауыл болары сөзсiз. 

Ендi адам тәнiнiң «агрессившiл» бастаулары жөнiнде. Ш. Айтматов пен жапондық 

Д. Икэда өздерiнiң бiрiгiп жазған «Рух ұлылығының одасы» деген кiтабында, 

қиратушылық адам тәнiнiң қасиетi емес, ол қазiргi кейбiр авторсымақтардың әсiре 

кейiпкерлерi: жолындағының бәрiн қырып-жоятын супермен, күмәндi рекордтарға 

ұмтылушы, Гинесс кiтабына енейiн деген «батырлар», неше түрлi монстрлар мен 

некрофильдер, олардың барлығы рухани азғындаумен көзге түседi дейдi. Екi ғұламаның 

осы туралы бiр жерден шыққан, рухани бастаулардың адам үшiн түбегейлiгi жөнiндегi 

ойларына назар аударайық: бiздiң бүкiл өркениетiмiздi қамтыған, тек өзi үшiн өмiр сүруге 

бағытталған тұрпайы эгоизм ешуақытта ақталмауы қажет;  қазiргi қоғамға аналық 

махаббат пен сәбилiк пәктiк жетiспейдi, бұл үшiн табиғаттан қайта дәрiс алу қажет, дүние 

сәби жүрегiнде қайтадан жаратылады; Батыстың техникалық қуатты өркениетi Шығыс 

iзгiлiгiмен үйлесiмдi қосылуы қажет; Адам адам болып қала берген сайын, дүниедегi 

болмыстық тәжiрибесiн жалғастыра берген сайын, оның үмiтi де үзiлмейдi, болашаққа 

үлкен сенiммен қарайды… [1]. 

Рух ұлылығының мадақ жыры тәрiздi тән ұлылығының одасын қайта жазып шығу 

адамзат алдындағы келесi мiндеттердiң бiрiне жатады.  

Адамзаттағы озбыршылдық, соғысқұмарлық, қиратушылық сияқты құбылыстар мен 

адамның дене күшiнiң арасында байланыс бар ма? Бiр жауап белгiлi. Оның мәнiсiн 

қысқаша былай жеткiзуге болады: тарихи мәдени прогресс дегенiмiз дене күшiне 

сүйенген, қатал, аяушылықты бiлмейтiн, агрессившiл адамдардың рухани, тән 

құмарлықтарын тыйған өркениеттi адамдармен ауысуы болып табылады. Бұл ұстанымда 

бiрнеше қателiк бар. Бiрiншiден, тән мен рухты қарсы қоюдың негiзсiздiгi туралы 



жеткiлiктi айттық. Дене шынықтыру мен спорттың дамуы тiкелей руханисыздық, 

көрiнiстерiнiң себебi болып табылмайды. Керiсiнше, тәндiк мұқтаждықтарды шектеу адам 

жанына да тұрақсыздық тудыратыны белгiлi. Қарапайым тілмен айтқанда, спортпен 

айналысу, айталық, рэкет пен қатыгездiкке өздiгiнен әкелмейдi, олардың түп-тамырлары 

мәдени-әлеуметтiк факторларда жатыр. Екiншiден, адамың дене күшi мен 

агрессияшылдықтың арасында тiкелей байланыс жоқ. Осы жөнiнде Э. Фромм мынадай 

дәлелдемелер келтiредi:  көне мәдениетте қанқұмарлық, қатыгездiк, каннибалистiк 

көрiнiстер белең алды деу негiзсiз болып табылады, олардың кейбiр құбылыстары 

отаршылдық пиғылдағы еуроцентризм өкiлдерi тарапынан әсiрелеп бейнеленген, 

каннибализм кейбiр тайпаларда салт-дәстүрлiк, рәмiздiк қызмет атқарған; ал садизм мен 

адамды қинауға келсек, олардың ХХ ғасырда көне заманнан кем болмағандығына 

айғақтар жеткiлiктi; тек адам ғана тiрi жандарды мағынасыз және себепсiз өлтiруден рахат 

алады; бұл оның тәндiк бастауларынан (жануарлармен бiр типтес) пайда болмайды, яғни 

дене шынықтыру қатыгездiктiң көбеюiне әкелмейдi; филогенезде ол алдын ала 

берiлмеген; қозғалыстардың жылдамдығын, серпiмділiк күшiн арттыруға бағытталған 

жарыстар мен ойындарда қиратушы мақсаттар мен садистiк мотивтер жоқ; бiр кезде соғыс 

жаттығуларынан туған семсерлесу, найза лақтыру, жұдырықтасу, оқ ату сияқты әрекеттер, 

олар кейiн спорт түрлерiне айналғаннан кейiн қарсыласына зиян келтiру пиғылдарынан 

айырылған [2, 247-248 б.]. Қазiргi мәдениеттанудың ең маңызды ғаламдық мәселесiне 

соғысқұмарлық пен қиратушылыққа негiзделген өркениеттен бейбiт мәдениет жолына 

көшу болып табылады [3, 260 б.].  

Дене шынықтыру мәдениетiнiң қалыптасу тарихы мен мұраттары оның жоғары 

адамдық құндылықтармен үндес дамығанын айғақтайды. Антикалық шыныққан дене 

идеалдарын айтпағанның өзiнде, қазiргi замандық спорт мәдениетiнiң талаптары да осыны 

куәландырады. Мысалы, осы замандағы дене шынықтыру мәдениетi «арнольдизмге» 

негiзделген. Оның негiзiн салушы Томас Арнольд өз күнделiгiнде жастарды тәрбиелеу 

iсiнде мынадай әдепсiздiк мерездерiмен қатал, күресу қажеттiгiн айтады: 1) қылмыс, 

қатыгездiк және маскүнемдiк; 2) жалған сөйлеу, бос уәде беру, мақтану; 3) үлкендер мен 

күштiлердiң жастар мен әлсiздерге қиянаттары; 4) шәкiрттердегi мәдениетсiздiк пен 

тәртiпсiздiк; 5) мектеп ережелерiн орындамау; 6) жалқаулық пен енжарлық; 7) тәртiп 

бұзғандардың жалған ынтымақтастығы. Тәнi нашар дамыған оқушылардың моральдық 

азғындауы, дейдi ол, олардың мүлдем құлдырауына әкеледi және оны жақсы киiм мен 

әдемi шаш түзеу де жасыра алмайды [4, 163 с.]. 

ХХ ғасырда дене шынықтыру мәдениетi жаңа сатыларға көтерiлдi. Спорт элитарлық 

жаттығулардан бұқаралық мәдениеттiң маңызды бөлiгiне айналды. Спорттың әскери 

бастауларының орнына тән жетiлдiрулiк негiздерi алдыңғы қатарға шыға бастады. 

Жаңғыртылған «олимпияшылдық» идеясы спорттың гуманистiк мазмұнына басты назар 

аударды. Қазiргi дене шынықтыру мәдениетiне үздiк нәтижелерге (рекордтарға) ұмтылу 

тән. Бұл адам денесi мен рухының потенциясы мен мүмкiндiктерiн айқындау үшiн қажет. 

Қазiргi жағдайда рекордтарға жету үшiн тек тән жаттығулары жеткiлiксiз болып 

табылады. Яғни, тән мәдениетi осы мақсатта мiндеттi түрде ғылыммен қосыла әрекет 

етедi. Спорт мәдениетiнiң басты түйiнiне келсек, оны адамдық болмыста тән мен жанды 

үйлесiмдi, жарыстық және ойындық бағдарларда қайтадан жасау деп анықтауға болады. 

Яғни, спортта (дене мен рух шынықтыруында) адамның мәдени сипаты жоғары деңгейде 

анықталады. Сол себептен, бұл қатынасты маңызды мәдени қатынас деп аламыз. Егер 

тәндiк сексуалдық белсендiлiк, жасампаздық идеясын бiлдiрiп, тәннiң мәңгi ғарышпен 

бiрегейлiгiн көрсетсе, онда тәндi шынықтыру адамның табиғатпен жақындығын 

айқындайды. Бұл, әсiресе, шығыстық мәдениеттердегi спорттық жекпе-жектер мен тән 

жаттығуларына тән. Мысалы, йога жүйесi мен дзэн-буддизмдегi дене жаттығулары 

адамның өзi үшiн үйлесiмдiк тәндiк болмыс түрлерiн iздеумен, оның Мендiгiнiң табиғи 

универсуммен тығыз байланысын көрсетумен айқындалады. Шығыстық дүниетанымда 

табиғат игерiлетiн объект емес, адам болмысының тұрақты кепiлi ретiнде алынады. 



Табиғат адамға өзiнiң рухтандырылған бiр бөлiгi – тәндi сый түрiнде берген. Тән 

жаттығуларында адам табиғатпен бiрырғақты болуға тырысады; сана осы жаттығулар 

кезiнде тәннiң iшкi ұмтылыстарын түсiнiп, одан алшақтамай, Дүние, Ғарыш және Адамды 

тұтастандыру «режимiнде» әрекет етедi («нирвана» жағдайы). 

Шығыс спорты жүйелерiнде (у-шу, каратэ, таэквон-до, т.т.) күш, шыдамдық, 

төзiмділiктен гөрi, тән мен жанның жоғары техникалы үйлесiмдi әрекеттерi бiрiншi 

орынға шығады. Сол себептен оларды таза «спортқа» жатқызу да (әсiресе, рекордтарға 

бағытталған батыстық спорт түрлерiмен салыстырса) қиын. Осы мағынада, мысалы, 

каратэ тек дене жаттығуларымен шектелмей, бүкiл тұлғалық өмiрмен сананы түбегейлi 

қайта құратын, арнаулы дүние түсiну ұстанымдары бар каратэ-до болып өзгертiледi («до» 

– жол, өмiр жолы). Бiздiң ойымызша, ХХI ғасыр спортында осы батыстық және шығыстық 

жүйелер бiр-бiрiмен тұтаса әрекет ете алады. 

Дене шынықтыру мен спорттың тағы бiр мәдени мағынасы адам денсаулығын 

нығайтумен байланысты екендiгi анық. Бiрақ, бұл қағида анық болғанымен, нақтылы 

социологиялық зерттеулер көрсеткенiндей, ол адамдардың спортпен айналысуының басты 

мотивтерiне жатпайды. Яғни, елдiң бәрi спорттың тән саулығына оң әсерiн тигiзетiнiн 

жалпы түсiнедi, алайда, өздерiн онымен айналысуға ынталандыра алмайды. Бұл дене 

шынықтыру үшiн ақыл-оймен мүдделiкпен қоса, белгiлi бiр ерiк пен жiгердiң қажеттiлiгiн 

куәландырады. Әйтпесе, дене шынықтырудың денсаулықтың тек шағын монша, массаж, 

дәрiгер қабылдауында болу, тәндi шынықтыру процедураларымен шектеуі көп өрiс алмас 

едi. 

Денсаулықты таза медициналық-биологиялық мәселе деп түсiнбеу керек. Бұл аспект 

те маңызды, алайда оның аумағын кең қабылдау қажет. Бүкiл әлемдiк денсаулық сақтау 

ұжымының (ВОЗ) жарғысында мынадай анықтама берiлген: «Денсаулық – бұл тек 

аурулар мен тәндiк кемiстiктердiң жоқтығы емес, сонымен бiрге тәндiк, рухани және 

әлеуметтiк құндылықтың толыққанды жағдайы» [5, 356 с.]. Әрине, осындай мұратқа тек 

таза дене шынықтырумен жету қиындыққа соғады. Сол себептi тән мәдениетi валеология 

iлiмiмен толықтарылуы қажет. Күнi-түнi денсаулықты ойлау оны нығайтудың орнына 

терiс әсерлерiн көбiрек тигiзедi. И.Кант айтқандай, ұзақ өмiр сүргiсi келетiндер ол туралы 

көп ойлай бермейдi [ 6, 550 с.]. Сол себептi адамның денсаулығы жөнiнде қам жеу 

арнаулы медициналық және валеологиялық құрылымдарға тапсырылады. 

Денсаулық пен тән мәдениетiн былай айыруға болады: бiрiншiсiнде адам тәнi мен 

жанының биологиялық қалыптылығына басты назар аударылады, ал дене мәдениетiнде 

адамдық субъективтiк «Меннiң» натуралдық құрылымда әрекет ету ерекшелiктерi 

алдыңғы қатарға шығады. Денсаулық адамдық «Меннiң» болмыстық күйiне де қатысты. 

Ал бұл күйдi көтеруге спорттың оң әсерлерi де жеткiлiктi [7, с.79-80].  

Тән мәдениетi жөнiндегi әлемдiк мәдени-тарихи дамудың нәтижесiнде қалыптасқан 

ой үрдiстерiнен тән мен жанның адамдық болмыстың бастапқы алғы шарттары екендiгi 

туралы пiкiрге келе аламыз. Рух пен жанның бiр-бiрiнен алыстауы мәдени өмiрде 

толқыныс туғызып, олардың орнықтылығын және үйлесiмдiлiгiн қалпына келтiруге 

бағытталған iзденiстер туғызып отырды. Әдетте, осыған дейiн бұл мәселе дiн аясында 

жүзеге асты. Батыс тарихында антикалық мәдениеттiң құлдырауынан Рим 

империясындағы нәпсiқұмарлық пен руханисыздықтың өрiстеуiне христиан дiнi қарсы 

шығып, жаңа рухани үлгiлер ұсынғандығы белгiлi. Алайда ортағасырлардағы ресми-

шiркеулiк мәдениеттiң тән бастауларын аскетшiлдiк сипатта шектеуi, халықтық 

мәдениетте оппозициялық тәндi ақтау қозғалысын тудырды. Кейiн Ренессанс 

мәдениетiнде тән мен рух өз тұтастылығын қалпына келтiре алды. Ағартушылық 

мәдениет рационалдық парадигманы ұсынып, тән бастауларын ақыл-ой кiрiптарлығына 

ұшыратты. Тән физикалық денеге айналып кеттi. Әрине, қоғамның осы денесiн дамытуда 

(техникалық түп-негiзiн) үлкен жетiстiктерге де қол жеткiзiлдi. Алайда руханисыздық, 

өзiмшiлдiк, қатыгездiк, (отаршылдық және екi дүние жүзілік соғыстарды еске алса да 

жеткiлiктi) ақылға сыйымды әлеуметтiк бiрiгудiң кемiстiктерiн де көрсеттi. ХIХ ғасырдан 



басталған классикалық емес мәдениет тән мен жанның тағы да басқа негiздерiн адамзатқа 

ұсынуға әрекет еттi. Романтизм, модернизм мен постмодернизм тән мен жанды жеке 

адамның тiршiлiгiнен тапқысы келдi. Тән мәдениетiнiң ойындық, жарыстық, 

көркемөнерлiк бастаулары антикалық замандағыдай қайтадан алға шықты.  

Адам тәнiнiң мәдени мағынасын З. Фрейд көрсетсе, тән құрылымы мен мiнез-

құлықтың байланысын Э. Кречмер жазды. Авангардшылдық өнерде тән және тәндiк 

тәжiрибелер маңызды болып шықты. Алайда, шынайы философиялық тәндi түсiнудi Жиль 

Делез бен Жан Бодрийар анықтап бере бiлдi [8, с.315-317].  

Жоғарыда келтiрiлген оптимистiк үмiтпен жалпы келiсе отырып, шешiлмеген 

мәселелердiң күрделiлiгiне де назар аудару дұрыс. Адам тәнi мүшелерiнiң рәмiздiк 

мазмұнын көрсеткен игi нәрсе. Бiрақ оны әсiрелеп жiберсек, жаңа тәнге табынудың 

көрiнiстерi шыға келедi. Мысалы, Жак Лакан З.Фрейдтiң пансексуалдық тән туралы 

iлiмiне өзiнше түсiндiрме берiп, оны рәмiздiк мағынадағы билiктi бiлдiретiн «фаллос» 

ұғымымен ауыстырады [9, 34-35 с.]. Кейiн Ж.Дерри бұл көзқарасты «фаллоцентризм» деп 

атады. Аталған ұстанымның сексуалдық революцияны басынан өткiзiп жатқан Батыс 

мәдениетiнiң iшкi заңдылығы деуге де болады. Алайда, руханилық мазмұны жоғары «ұят» 

мәдениетi тұрғысынан жоғарыдағы пiкiр тәнге табынушылықтың бiр түрi болып 

табылады. Кейде тәнге табынушылықтың жаңа түрлерi ұйқыда жатқан адамзатты 

белсендiлiкке шақырған, жан әлсiздiгiнен тәндiк қуаттылыққа өтудi қалайтын «жаңа» 

бағдарламалар түрiнде де ұсынылады.  

Бұл адамның тәнi мен жанын бүлдiруге бағытталған ұстаным ғасыр бойы кейбiр 

тарихи оқиғаларда көрiнiс тапқанымен, (екi дүниежүзiлiк соғыс, фашизм, тоталитаризм, 

авторитаризм), түбiнде iзгi, бейбiт мәдениетке өз орнын бере бастады. Жаңа мыңжылдық 

қарсаңында парасатты адамзат адам тәнiнiң әсемдiгi мен рух қуаттылығының үйлесiмдi, 

гуманистiк бастауларын iздеу iсiнде талай жетiстiктерге жете бiлдi. Бұл процесс қазақ 

халқының мәдени өмiрiн де қамтып отыр.  

Importance of sports starts in the development of physical education 

 
This article discusses the beginning of the sport, which encourages a healthy lifestyle, fair 

competition agreement. A direct development of physical culture and sports is not the cause of immorality 

and aggression. 

